An Ardteistiméireacht
Aonad 6 – An saol tar éis na hArdteiste
An Ghaeilge sa saol mór

An Ghaeilge sa saol mór: Nótaí an Mhúinteora

An Ardteistiméireacht – Measartha dúshlánach

	Spriocanna
	Feasacht agus tuiscint na ndaltaí a fhorbairt sa réimse – an Ghaeilge ina saol tar éis an baile a fhágáil 

	Stór focal
	Ginearálta


	Straitéisí Múinteoireachta Molta


Tá na ceachtanna bunaithe ar dhá mhír físe ina bhfuil daltaí scoile ag labhairt faoin nGaeilge ina saol tar éis na hArdteiste. 
Tá na ceachtanna oiriúnach do rang a bhfuil caighdeán réasúnta ard Gaeilge acu don Ardteistiméireacht, ach is féidir leat féin iad a láimhseáil ar bhealach a oireann don rang atá agat féin. Moltar na gníomhaíochtaí a bhaineann le Tuiseal Ginideach ó ‘Fócas ar Theanga’, Aonad 2 (Caidrimh) a úsáid i dteannta leis na gníomhaíochtaí seo.

Réamhobair 1
· Iarr ar gach grúpa (de thriúr nó de cheathrar) na ceisteanna a phlé le chéile.
· Pléigh na ceisteanna mar rang iomlán ansin. 
Réamhobair 2
· Léigh tríd na ráitis leis an rang agus abair leo an ghníomhaíocht a dhéanamh ina n-aonar go fóill. Is é sin, caithfidh siad an uimhir a oireann dóibh féin a chur in aice leis na ráitis.
· Cuir gach beirt ag obair le chéile ansin agus abair leo a gcuid tuairimí a phlé le chéile. 
· Pléigh na ceisteanna mar rang iomlán ansin. 

Réamhobair 3
· Léigh a bhfuil ar an sleamhnán leis an rang agus abair le gach beirt na ceisteanna a dhéanamh le chéile. 
· Pléigh na ceisteanna mar rang iomlán ansin. Féach na Freagraí. 

Éisteacht 
· Léigh na ceisteanna don chleachtadh éisteachta leis an rang ar fad sula gcuireann tú an mhír ar siúl ionas go mbeidh a fhios acu cén freagraí a bheidh á lorg acu agus iad ag éisteacht. 
· Más féidir, fág na ceisteanna thuas ar an scáileán fad is atá an mhír á seinm.
· Pléigh freagraí na gceisteanna leis an rang ar fad ag an deireadh (féach na Freagraí).
Iarphlé 1
· Léigh na treoracha leis na daltaí agus roinn i ngrúpaí de thriúr nó de cheathrar iad.

· Iarr orthu a machnamh a dhéanamh ar an tslí a mbeidh an Ghaeilge ina buntáiste dóibh amach anseo. 

· Abair leo an plé a dhéanamh i gcomhthéacs na dteideal atá ar an sleamhnán. 

· Nuair atá tamall caite acu ag déanamh an phlé le chéile, pléigh tusa an cheist leis an rang ina iomláine. 

Amhrán 1 / 2 / 3
· Cuir an t-amhrán ar siúl don rang agus athraigh na sleamháin (a bhfuil na focail orthu) de réir mar a leanann an t-amhrán ar aghaidh. 
· B’fhiú go mór an t-amhrán seo a úsáid agus an tuiseal ginideach (uatha) á mhúineadh agat. 
· Léigh tríd an amhrán, gan cheol, le bheith cinnte go dtuigeann na daltaí é i gceart.
· Ansin abair leo an dá cheist a dhéanamh ar shleamhnán Amhrán 3. Beidh ort cóip den amhrán a thabhairt do na daltaí más mian leat go ndéanfaidh na daltaí an ghníomhaíocht ina mbeirteanna. Is féidir na ceisteanna a dhéanamh leis an rang ina iomláine áfach, agus an t-amhrán ar na sleamhnáin a úsáid. Féach na Freagraí.
· Abair le gach beirt ansin an cheist dheireanach ar an sleamhnán Amhrán 3 a phlé le chéile.
· Téigh siar ar na tuairimí a bhí acu. 
· Cuir an t-amhrán ar siúl uair amháin eile. 
Iarphlé 2
· Téigh trí na treoracha ar an sleamhnán le bheith cinnte go dtuigeann na daltaí cad atá le déanamh acu.
· Bíodh an sleamhnán in airde agat, agus na boscaí le feiceáil go soiléir. 
· Abair leis na daltaí a bheith ina seasamh agus mínigh dóibh go mbeidh siad ag labhairt le daoine eile ar feadh nóiméad amháin faoi thopaic amháin ón mbosca.
· Abair leo go dtabharfaidh tú féin bualadh bos le tús a chur leis an ngeandáil ghasta. Caithfidh siad casadh le duine eile, topaic a roghnú leis agus labhairt ar an topaic sin ar feadh nóiméid. 
· Mínigh dóibh go dtabharfaidh tú bualadh bos arís tar éis nóiméad amháin agus go mbeidh orthu an rud céanna a dhéanamh arís. 
· Bí ag siúl timpeall ag éisteacht leo le linn na gníomhaíochta, ach bí cinnte gan dearmad a dhéanamh an t-am a thomhas.
· Pléigh aon stór focal nua a thagann chun cinn le linn na gníomhaíochta. 
	Freagraí


Réamhobair 3 

Cuireann sé isteach orm (CM, CC, CU)

Cuireann sé as dom (CM, CC)

Goilleann sé orm (CM, CC, CU)

Is fuath liom é / Is beag orm é (CM, CC, CU)

Tá an ghráin agam air (CM)

Cuireann sé an ghoimh dhearg orm (CM)

Bím ar buille / ar mire nuair a … (CC, CU)

Cuireann sé ar daoraí mé/ le craobhacha mé (CC, CU)

Amhrán 1 / 2 /3
Bhí mise i ngrá le cailín tráth 

Cailín a bhris mo chroí 

An cailín ab áille ag siúl na sráide 

A leithéidí ní fhaca tú riamh 

Agus bheimis pósta agus sásta inniu 

Bheadh páistí ar fud an tí 

Ag Gaeilgeoireacht ó dhubh go dubh 

Murach a cuid gramadaí. 


Ó mura bhfuil an tuiseal ginideach agat 

Agus slacht ar do chuid 'h'eannaí 

Níl suim dá laghad agam ionat 

Mar is cinnte go mbrisfidh tú mo chroí 

Ach más Gaeilgeoir snasta blasta thú 

Is má thuigeann tú cúrsaí gramadaí 
Tar trasna na páirce móire chugam 

Táim anseo i dtóin an tí. 


Táim ag siúl an bhóthair uaignigh seo 

Le fada fada an lá 

Ag cuartú na mná gaelaí i ngach aon áit 

Ach faraor, níl sí le fáil 

Bean atá tugtha don tuiseal tabharthach 

Bean a thuigeann na díochlaontaí 

Bean a rachadh chun na leapan liom 

Le Graiméar na mBráithre Críostaí
Óra mura bhfuil an tuiseal ginideach agat 

Agus slacht ar do chuid 'h'eannaí 

Níl suim dá laghad agam ionat 

Mar is cinnte go mbrisfidh tú mo chroí 

Ach más Gaeilgeoir snasta blasta thú 

Is má thuigeann tú cúrsaí gramadaí 

Tar trasna na sráide caoile chugam 

Táim anseo i dtóin an tí.
Mar sin más tú an cailín seo 

Is má tá tú i do shaineolaí 

Ar rangabháil na deacrachta 

Gan trácht ar na tréaniolraí 

Má bhaineann tú pléisiúr as na cosain chaola 

Más maith leat an briathar saor 

Tar liomsa a stóirín nó go n-éalóidh muid le chéile 

Ach ar dtús, scrúdú beag gramadaí. 


Óra mura bhfuil an tuiseal ginideach agat 

Agus slacht ar do chuid 'h'eannaí 

Níl suim dá laghad agam ionat 

Mar is cinnte go mbrisfidh tú mo chroí 

Ach más Gaeilgeoir snasta blasta thú 

Is má thuigeann tú cúrsaí gramadaí
Tar trasna na páirce móire chugam 

Tar trasna na sráide caoile chugam 

Tar trasna na leabharlainne ciúine chugam 

Tar trasna na farraige gairbhe chugam 

Tar trasna na carraige duibhe chugam 

Tar trasna na líomanáide báine chugam 

Táim anseo i dtóin an tí. 

Bheimis pósta agus sásta inniu 

Bheadh páistí ar fud an tí 

Ag Gaeilgeoireacht ó dhubh go dubh 

Murach a cuid gramadaí. 

An Ghaeilge sa saol mór – Script

Anne Bheáid






           Pobalscoil Ghaoth Dobhair Anois agus tú ag imeacht go Baile Átha Cliath, go dtí UCD mar a dúirt tú. Agus tú, bhí tú ag staidéar do chuid ábhar uilig trí mheán na Gaeilge, an measann tú féin go mbeidh brú ort anois agus tú ag déanamh cuid de do chuid ábhar trí mheán an Bhéarla?
Sílim go mbeidh sé difriúil agus go mbeidh sé deacair go leor fáil cleachtaithe leis ach tá Gaeilge…tá Béarla ag achan duine, muid féin agus sílim go mbeidh muid cleachtaithe leis furasta go leor. Tá an Ghaeilge mar bhuntáiste againn ar an chuid is mó... go háirithe má tá mé fá choinne Gaeilge a staidéar sa tríú leibhéal beidh cuidiú mór ann na hábhair uilig a dhéanamh trí mheán na Gaeilge.

Bhuel tá sé sin go maith. Tá tú ag brath ar Ghaeilge a dhéanamh chomh maith. 

Clíodhna Ní Mhógáin



                                 Scoil Chuimsitheach Chiaráin

An mbeidh uaigneas ort ar chor ar bith...ag fágáil an bhaile?

B’fhéidir roinnt. Tá mé ag ceapadh an rud is mó a chuirfidh as dom ná an Ghaeilge. Tá an oiread cleachtadh agam a bheith ag caint - bhí mé ag smaoineamh air sin níos túisce - tá an oiread cleachtadh agam a bheith ag caint Gaeilge sa mbaile agus ag an scoil agus chuile shórt, b’fhéidir go mbeadh beagán faidhbe agam a bheith ag aistriú isteach, ag déanamh chuile shórt i mBéarla. Ag dul isteach sa siopa agus ag fiafraí ar ‘pionta bainne’ in áit ‘pint of milk’ nó cibé rud a déarfaidh siad. 

Tá a fhios agam! Agus do bharúil an ndéanfaidh tú iarracht fáil i dteagmháil le daoine eile a bhfuil Gaeilge acu, tríd an gCumann Gaelach agus rudaí mar sin i gColáiste na Tríonóide?

Níl a fhios agam, b’fhéidir go ndéanfainn iarracht, ach níor bhreathnaigh mé isteach ann mórán. Beidh mé féin ar Skype ar feadh píosa, you know, ag iarraidh coinneáil suas le mo chuid cairde trí Ghaeilge.

Is ea, sin é, tá sé sin ann. Iontach, maith thú. Bhuel go n-éirí go geal leat leis sin. 

